
ՀԱՍՄԻԿ ՍՏԵՓԱՆՅԱՆ 

ՀԱՐՈՒԹՅՈՒՆ ԳՐԻԳՈՐՅԱՆ 

 

ԿՐԹՈՒԹՅԱՆ ԻՐԱՎՈՒՆՔԻ ԵՐԱՇԽԱՎՈՐՄԱՆ 

ԱՐԴԻ ՀԻՄՆԱԽՆԴԻՐՆԵՐԸ 

 

Կրթությունը մարդու հիմնական իրավունքներից է, իսկ դրա իրականացումը՝ 

մարդկանց միջև հավասարության և ազատության հասնելու գործուն միջոցֈ  

Կրթությունը ոչ միայն անձնական, այլև պետական, հասարակական արժեք է:  

Կրթությունն իր ազդեցությունը, պահանջներն ու ստեղծագործական ազդակներն է 

տարածում երկրի տնտեսական, քաղաքական, սոցիալական, հոգևոր և այլ ոլորտների 

կազմակերպման ու զարգացման վրա: 

Հոդվածում մանրամասն անդրադարձ է կատարվում կրթության իրավունքի 

երաշխավորման հիմնահարցերին և ներկայացվում է այն դիրքորոշումը, որ հեռավար 

ուսուցման օրենսդրական հիմքերի ամրագրումը լրացուցիչ երաշխիք է կրթության 

իրավունքի իրացման և կրթության շարունակականության ապահովման համար: 

 

Բանալի բառեր` սահմանադրություն, օրենք, մարդու իրավունքներ, կրթություն, 

երաշխիք, ապահովում, պետություն, անհատ, հասարակություն, հիմնախնդիր, 

հեռավար ուսուցում: 

 

Կրթությունը հասարակական կյանքի շարունակականության, պետությունների 

առջև ծառացած խնդիրների լուծման ու նպատակների իրականացման հիմնական մի-

ջոցներից է: Միայն ժամանակի պահանջներին համահունչ կրթական համակարգի 

միջոցով է հնարավոր երաշխավորել յուրաքանչյուրի կրթության իրավունքի իրացումը 

և կայուն հիմքեր ստեղծել հասարակության ու պետության առաջընթացի, մարդու 

կենսական կարևոր շահերի ապահովման համար:  

Կրթությունը հոգևոր մշակույթի ամենակազմակերպված ոլորտն է, համակարգ, 

որն ուղղակի կամ անուղղակի ձևով իր ազդեցությունը, պահանջներն ու ստեղծագոր-

ծական ազդակներն է տարածում երկրի տնտեսական, քաղաքական, սոցիալական, 

հոգևոր և այլ ոլորտների կազմակերպման ու զարգացման վրա: 

Կրթությունը հստակ պատկերացում է տալիս այն մասին, թե ինչպիսին են 

տվյալ հասարակությունն ու պետությունը, վերջիններս ինչպիսի վերաբերմունք ունեն 

իրենց ներկայի ու ապագայի նկատմամբ, ինչպես են պատկերացնում անհատի ձևա-

վորման ու ինքնադրսևորման հնարավորությունները, ինչպիսի պայմաններ են ստեղ-

ծում ինքնաճանաչման, անհատ−հասարակություն փոխհարաբերության ձևավորման 

համար:  

Նախքան կրթության իրավունքի երաշխավորմանն անդրադառնալը` կարևոր է 

մեկնաբանել «կրթություն» հասկացությունը: Այս հասկացության բնորոշման հարցը 

գտնվում է մանկավարժության` որպես գիտության հետազոտման առարկայի տիրույ-

թում: Մանկավարժության մեջ կրթության բնորոշման վերաբերյալ  բանավեճերն հիմ-

նականում  նրանում ներառվող հատկանիշների շուրջ են:  

Մանկավարժական գիտությունների դոկտոր Վ. Ս. Լեդնյովը կրթությունը 

բնորոշում է հետևյալ կերպ. «Կրթությունը սոցիալապես նշանակություն ունեցող 

փորձը նախորդ սերունդներից հաջորդ սերունդներին փոխանցման հանրորեն կազ-

մակերպվող ու կարգավորվող, ինչպես նաև անհատի կայացման կենսաբանասոցիա-

լական մշտական գործընթաց է: Այդ գործընթացի արդյունքը անհատի ձևավորումն է 

կամ նրա կրթվածությունը: Կրթական գործընթացին բնորոշ են  ճանաչողությունը, 

դաստիարակությունը, ֆիզիկական ու մտավոր զարգացումը»1:  

ՅՈՒՆԵՍԿՕ-ն կրթությունը դիտարկում է որպես սոցիալական կյանքի 

ամբողջական գործընթաց, որի միջոցով անհատները և սոցիալական խմբերը սովո-

րում են սեփական շահի համար` զարգացնելով իրենց անձնական 

ընդունակություններն ու գիտելիքներըֈ 

Նշենք, որ «Կրթության մասին» ՀՀ օրենքի 3-րդ հոդվածի 1-ին կետով, կրթութ-

յունը բնորոշվում է` որպես անձի, հասարակության, պետության շահերից ելնող 

ուսուցման և դաստիարակության գործընթաց, որը նպատակամղված է գիտելիքները 

պահպանելուն ու նոր սերունդներին փոխանցելուն»:  

Այս բնորոշումից ակնհայտ է, որ կրթության օբյեկտն անձն է, դրա արդյունքը` 

անհատի կրթվածությունը (գիտելիք, դաստիարակություն, զարգացում):  

Խոսելով կրթության մասին՝ անհրաժեշտ է հաշվի առնել հետևյալ երեք 

մոտեցումը.  

- կրթությունը՝ որպես պետական արժեք,  

- կրթությունը՝ որպես հասարակական արժեք,  

- կրթությունը՝ որպես անձնական արժեք:  

Առաջին երկուսն արտացոլում են մշակութային այս երևույթի խմբային նշա-

նակությունը, ինչը հայրենական կրթության համար առաջնային էֈ 

Որպես պետական արժեք՝ կրթությունը երկրի առաջադիմության, մշակույթի 

պահպանման, զարգացման անհրաժեշտ պայմանն է: Կրթությունը (մասնավորապես՝ 

բարձրագույն մասնագիտական) երկրի սոցիալական և տնտեսական առաջընթացի 

հիմնական գործոնն է: Վիճակագրության տվյալների վերլուծությունը վկայում է, որ 

ուղղակի կապ կա բնակչության կրթության մակարդակի և աղքատության միջև: 

Կրթության ձախողումը ապագայում առաջ է բերում սոցիալական և ֆինանսական 

շատ ավելի մեծ ծախսեր պետության համար: 

Որպես հասարակական արժեք՝ կրթությունը ոչ միայն մշակութային երևույթ է, 

այլև հասարակության սոցիալական ենթակառուցվածքներից է: Կրթության բովանդա-

կությունն արտացոլում է հասարակության վիճակը, պայմանավորում մի 

կարգավիճակից մյուսին անցումը: Կրթության զարգացումը պայմանավորված է 

հասարակության գործունեության բոլոր գործոններով և պայմաններով՝ տնտեսական, 

քաղաքական, սոցիալական, մշակութային և այլն:  Տեղին է նշել հայտնի լուսավորիչ 

                                                           
1 Леднев В. С., Содержание образования. М., 1989, 48-58 էջեր: 

Դյուինի խոսքերը․ «Ձևավորելով մատաղ սերունդը՝ հասարակությունը կերտում է իր 

սեփական ապագան»: 

Որպես անձնական/անհատական արժեք,  որպես սուբյեկտիվ հնարավորութ-

յուն՝ կրթության իրավունքն անհատի զարգացման գործընթացն է՝ ուղղված գիտելիք-

ների, հմտությունների ձեռքբերմանը, աշխարհի նկատմամբ արժեքային վերաբեր-

մունքի ձևավորմանը: 

Այս առումով պետության գլխավոր խնդիրը պետք է լինի վերոնշյալ արժեքների 

երեք մոտեցումների ներդաշնակության ապահովումը, ինչը հնարավորություն կընձե-

ռի պատրաստելու երկրի կայուն զարգացման համար անհրաժեշտ, իրական արժեքնե-

րով առաջնորդվող բարձրագույն որակավորմամբ մասնագետներֈ 

Կրթության իրավունքը մարդու հիմնական իրավունքներից է, իսկ դրա իրակա-

նացումը՝ մարդկանց միջև հավասարության և ազատության հասնելու գործուն միջոցֈ  

Ելնելով դրանից՝ Մարդու իրավունքների համընդհանուր հռչակագիրը, Մարդու 

իրավունքների և հիմնարար ազատությունների պաշտպանության մասին եվրոպա-

կան կոնվենցիան, Տնտեսական, սոցիալական և մշակութային իրավունքների մասին 

միջազգային դաշնագիրը, Երեխայի իրավունքների մասին դաշնագիրը հռչակում են 

յուրաքանչյուր մարդու կրթության իրավունքըֈ 

Հայաստանի Հանրապետությունը հռչակում և երաշխավորում է կրթության 

բնագավառի առաջանցիկ զարգացումը` որպես պետականության ամրապնդման 

կարևորագույն գործոն: Կրթության իրավունքի երաշխիքներն ամրագրված են ՀՀ Սահ-

մանադրության 15-րդ, 38-րդ հոդվածներում և 86-րդ հոդվածի 13-րդ կետում:  

Նախ նշենք, որ հաճախ «երաշխիք» ասելով հասկանում են անհրաժեշտ բա-

րենպաստ պայմաններ, իսկ երաշխավոր` այդ գործունեությունը երաշխավորող սուբ-

յեկտ, որը ստեղծում է այդ պայմանները2: Ինչ–որ երևույթի կամ գործընթացի ապա-

հովումն ընդունված է կապել դրա իրականացման համար անհրաժեշտ պայմանների 

հետ, որոնք էլ հենց երաշխիքներն են:  

«Երաշխավորել» եզրույթի փոխարեն իրավագիտության մեջ առավել հաճախ 

օգտագործում են «ապահովել» հասկացությունը3: Ա. Ս. Մորդովեցը «ապահովում» 

տերմինը դիտարկում է որպես պետական մարմինների, հասարակական կազմակեր-

պությունների, պաշտոնյաների և քաղաքացիների գործունեություն` ուղղված իրենց 

գործառույթների, իրավասությունների, պարտավորությունների կատարմանը, իրա-

վական կարգադրությունների անշեղ իրականացմանը, իրավունքների և ազատութ-

յունների օրինաչափ իրականացման համար լավագույն պայմաններ ստեղծելուն4:  

Ա. Վ. Ստրեմոուխովի բնորոշմամբ` ապահովումը (իրավական պաշտպանության 

հետ մեկտեղ) մարդու իրավունքների իրականացման բաղադրիչ մասն է: Նա տվյալ 

                                                           
2 Головко А.Г., Взаимодействие органов внутренных дел с другими субъектами правоохранительной 

системы в сфере обеспечения прав и свобод (вопросы теории), Ростов на Дону, 1999, с. 44. 
3 Копейчиков В.В., Реализация субъективных прав граждан//Советское государство и право, 1984, №3, с. 

15-19. 
4Мордовец А.С., Социально-юридический механизм обеспечения прав человека и граж-

данина/Монография, Саратов, 1997, с. 85. 

կատեգորիայի բովանդակությունը կապում է բարենպաստ պայմանների 

(երաշխիքների) ստեղծման հետ, ինչն անհրաժեշտ է մարդու իրավունքների օրի-

նաչափ և անշեղ իրականացման, իրավական պաշտպանության համար5: Նման եզրա-

կացության է հանգել նաև Ե. Վ. Տուտինասը6:  

Այս առումով համամիտ ենք Ա.Վաղարշյանի՝ ՀՀ Սահմանադրության 15-րդ 

հոդվածում ամրագրված՝ «Պետությունը խթանում է մշակույթի, կրթության և 

գիտության զարգացումը» սահմանադրական կարգի հիմունքի առնչությամբ  արված 

դիրքորոշման հետ, այն է՝ «…սահմանադրական այս իրավադրույթում «խթանում» 

եզրույթի օգտագործումը ճիշտ չէ, քանի որ պետության գործառույթ են համարվում 

ընդհանրապես կրթության զարգացումը ու նաև գիտատեխնիկական 

առաջադիմությունը՝ որպես խնդիրներ, ապա Սահմանադրության մեջ տեղին կլիներ 

օգտագործել «ապահովել» (կամ «իրականացնել») եզրույթը: Վերջինը ենթադրում է 

պետության ցանկացած գործառույթ կենսագործելու բոլոր հնարավոր ձևերը 

(կազմակերպական և իրավական), ինչպես նաև գործառույթ իրականացնելու բոլոր 

մեթոդները (օրինականություն, տեղեկութավորում, համոզում, խրախուսում, 

խթանում, անմիջական կառավարում, հարկադրում և այլն): Այսպիսով` պետության 

գործառույթների իրականացման ընթացքում խթանումը մեթոդներից մեկն է, մինչդեռ 

քննարկվող գործառույթի իրականացման համար պետությունը պետք է կիրառի իր 

գործունեության ձևերի ու մեթոդների ողջ զինանոցը»7: 

Այսպիսով՝ տվյալ պարագայում «ապահովում» եզրույթն ամրագրելն ավելի 

ճիշտ է, քանի որ այն  ավելի լայն է և իրենից ներկայացնում է որոշակի պայմանների 

ամբողջություն` երաշխիքների ձևով, որոնք ծառայում են անձի իրավունքների 

իրականացմանը:  

Կրթության ոլորտում կարևորագույն երաշխիք է ՀՀ Սահմանադրության 38-րդ 

հոդվածը, որում ամրագրված է. «Յուրաքանչյուր ոք ունի կրթության իրավունք: 

Պարտադիր կրթության ծրագրերը և տևողությունը սահմանվում են օրենքով: 

Պետական ուսումնական հաստատություններում միջնակարգ կրթությունն անվճար է: 

Յուրաքանչյուր ոք օրենքով սահմանված դեպքերում և կարգով ունի մրցութային 

հիմունքներով պետական բարձրագույն և այլ մասնագիտական կրթական 

հաստատություններում անվճար կրթություն ստանալու իրավունք»: 

Այսօր շատ կարևոր է կրթության իրավունքի ապահովման ոլորտում հավասար 

հնարավորությունների ստեղծումը, որպեսզի կրթությունը կապվի մարդու 

ընդունակությունների, այլ ոչ թե` նյութական վիճակի հետ: «Կրթության մասին» ՀՀ 

օրենքի համաձայն՝ «Հայաստանի Հանրապետությունն ապահովում է կրթության 

իրավունք` անկախ ազգությունից, ռասայից, սեռից, լեզվից, դավանանքից, 

քաղաքական կամ այլ հայացքներից, սոցիալական ծագումից, գույքային դրությունից 

                                                           
5 Стремоухов А.В., Человек и его правовая защита: Теоретические проблемы// Монография, М., 1996, с. 

22-23. 
6 Тутинас Е.В., Права личности и межнациональные конфликты. Ростов на Дону. 2000, с. 42. 
7Վաղարշյան Ա., Կրթության սահմանադրական կարգավորման էվոլյուցիան Հայաստանի 
Հանրապետությունում; http://ysu.am/files/02A_Vagharshyan.pdf, էջ 31: 

http://ysu.am/files/02A_Vagharshyan.pdf

կամ այլ հանգամանքներից: Մասնագիտական կրթության իրավունքի 

սահմանափակումները նախատեսվում են օրենքով: Պետությունը կրթության 

իրավունքն ապահովում է կրթության համակարգի բնականոն գործառնությամբ և 

կրթություն ստանալու համար սոցիալ-տնտեսական պայմանների ստեղծմամբ…» 

(հոդված 6): 

2015թ. փոփոխություններով` Սահմանադրության 75-րդ հոդվածով ամրագրվեց 

շատ կարևոր իրավադրույթ, այն է՝ հիմնական իրավունքները և ազատությունները 

կարգավորելիս օրենքները սահմանում են դրանց արդյունավետ իրականացման 

համար անհրաժեշտ կազմակերպական կառուցակարգեր ու ընթացակարգեր: Այդ 

ընդհանուր պարտավորության կրողը օրենսդիր մարմինն է: Սահմանադրությունը 

պետական և տեղական ինքնակառավարման մարմիններին պարտավորեցնում է 

իրենց իրավասությունների և հնարավորությունների շրջանակում իրագործել 

Սահմանադրության 86-րդ հոդվածով սահմանված պետական քաղաքականության 

հիմնական նպատակները (87-րդ հոդվածի 1-ին մաս): Նշված հոդվածում թվարկված 

նպատակներից մեկն էլ անվճար բարձրագույն և այլ մասնագիտական կրթության 

զարգացումն է: 

Անկախությունից ի վեր, ՀՀ-ն ընդունել է մի շարք օրենքներ8, իրականացրել 

կազմակերպչական մի շարք միջոցառումներ` կրթության իրավունքի 

երաշխավորման, կրթության ոլորտի կարգավորումը նոր պայմաններում 

ապահովելու ուղղությամբ: Կրթության ոլորտում պետական քաղաքականության 

խնդիրներն էականորեն փոխվել են: Եթե անկախության առաջին տարիներին 

գլխավոր խնդիրը տնտեսական ճգնաժամի ու շրջափակման պայմաններում 

գոյություն ունեցող կրթական համակարգի պահպանումն էր, հետագայում կրթական 

համակարգի զարգացման ապահովման խնդիրը, ապա, կորոնավիրուսի (Covid-19) 

համավարակով պայմանավորված, Հայաստանի Հանրապետությունում արտակարգ 

դրություն հայտարարելու մասին 2020թ. մարտի 16-ի N 298-Ն Հայաստանի 

Հանրապետության Կառավարության որոշման ընդունումից հետո, կրթության 

ոլորտում պետական քաղաքականության լրջագույն խնդիրներից էր` հավասար 

հնարավորությունների ստեղծմամբ, կրթության շարունակականության ապահովումը:  

 «Կրթության մասին» ՀՀ օրենքում սահմանվում են կրթության ձևերը, մասնավո-

րապես. «Սովորողների կարողություններին և պահանջմունքներին համա-

պատասխան` կրթական ծրագրերն իրականացվում են առկա (ստացիոնար),  

հեռակա, հեռավար (դիստանցիոն) և դրսեկության (ընտանեկան և ինքնակրթության) 

ձևերով» (հոդված  12): Բնականաբար, տվյալ իրադրությունում խնդրի միակ լուծումը 

                                                           
8 ՀՀ օրենքը «Կրթության մասին» (ընդունվել է 14.04.1999), ՀՀ օրենքը «Բարձրագույն և հետբուհական 
մասնագիտական կրթության մասին» (ընդունվել է 14.12.2004), ՀՀ օրենքը «Նախադպրոցական 
կրթության մասին» (ընդունվել է 15.11.2005), ՀՀ օրենքը «Կրթության առանձնահատուկ պայմանների 
կարիք ունեցող անձանց կրթության մասին» (ընդունվել է 25.05.2005), ՀՀ օրենքը «Նախնական 
մասնագիտական (արհեստագործական) և միջին մասնագիտական կրթության մասին» (ընդունվել է 
08.07.2005), ՀՀ օրենքը «Կրթության պետական տեսչության մասին» (ընդունվել է 15.11.2005), ՀՀ օրենքը 
«Հանրակրթության մասին» (ընդունվել է 10.07.2009): 

հեռավար ձևաչափով ուսուցման կազմակերպումն էր:  

«Հեռավար ուսուցում» հասկացությունն ամրագրված է 2004թ. ընդունված 

«Բարձրագույն և հետբուհական մասնագիտական կրթության մասին» ՀՀ օրենքի 10-րդ 

կետում, ըստ որի՝ հեռավար (դիստանցիոն) ուսուցումը համակարգված ուսուցման ձև 

է, երբ անմիջական և ոչ անմիջական ուսուցման գործընթացը սովորողի և դասախոսի 

միջև իրականացվում է հիմնականում տեղեկատվական տեխնոլոգիաների և հեռահա-

ղորդակցության միջոցներով: Իսկ ՀՀ կառավարության 2010 թվականի փետրվարի 11-

ի N 124-Ն որոշմամբ` հաստատված «Բարձրագույն և հետբուհական մասնագիտական 

կրթության մասնագիտությունների հեռավար (դիստանցիոն) ձևով ուսուցման կարգի» 

1-ին կետով, հստակ սահմանվում է. «Հեռավար ուսուցումը կարող են կազմակերպել 

միայն համապատասխան կրթական ծրագրի իրականացման լիցենզիա ունեցող 

ուսումնական հաստատությունները` հիմնական և (կամ) լրացուցիչ մասնագիտական, 

ինչպես նաև հետբուհական կրթական ծրագրերով»:  

Չնայած այն հանգամանքին, որ դեռևս 2010 թվականից օրենսդրական հիմքեր 

կային հեռավար կրթության կազմակերպման և իրականացման համար, սակայն 

արտակարգ դրության հայտարարման պահին հեռավար ուսուցում իրականացնելու 

թույլտվություն ուներ միայն ՀՀ պետական կառավարման ակադեմիան՝ ՀՀ ԳԱԱ 

գիտակրթական միջազգային կենտրոնի հետ համատեղ կրթական ծրագրով: 

Բուհերն ու դպրոցները կանգնեցին փակուղու առջև, քանի որ հեռավար 

ուսուցման իրականացման և լիարժեք կրթություն ապահովելու համար անհրաժեշտ 

էր վերապատրաստված դասախոսական և ուսուցչական կազմ, հեռավար ուսուցման 

միասնական հարթակ: Բացի այդ, եթե բուհերի պարագայում օրենքով կարգավորվում 

էր հեռավար ուսուցման իրականացման  հետ կապված հարաբերությունները, ապա 

«Հանրակրթության մասին» ՀՀ օրենքով հեռավար ուսուցման իրականացման 

օրենսդրական հիմքեր չկային:  

Բարձրագույն և հետբուհական մասնագիտական կրթական ծրագրեր իրա-

կանացնող ուսումնական հաստատություններն անմիջապես  անցում կատարեցին 

հեռավար ձևաչափով ուսուցման կազմակերպմանը: Թեպետ`  «Հեռակա, ինչպես նաև 

հեռավար (դիստանցիոն) ձևերով ուսուցում չթույլատրվող բարձրագույն կրթության 

մասնագիտությունների ցանկերը հաստատելու մասին» Հայաստանի Հանրապե-

տության կառավարության 2005 թվականի  մայիսի 25-ի N 692-Ն որոշման 2-րդ 

հավելվածով հստակ սահմանվում է հեռավար (դիստանցիոն) ձևով ուսուցում չթույ-

լատրվող բարձրագույն կրթության մասնագիտությունների ցանկը, այնուամենայնիվ, 

գրեթե բոլոր բուհերն անցան հեռավար ուսուցման, ինչը, մեր կարծիքով, անթույլա-

տրելի էր՝ հաշվի առնելով տվյալ բուհերում ուսուցանվող մասնագիտությունների 

առանձնահատկությունները (բուժական գործ, ստոմատոլոգիա, պարարվեստ, դիզայն, 

կինոարվեստ, գեղանկարչություն, քանդակագործություն և այլ ոլորտներ): 

Սակայն փաստենք, որ այդպիսի  ուսուցումը ավելի շուտ առցանց հանդիպում 

էր, վեբինար, որի միջոցով արտակարգ դրության պայմաններում փորձ էր արվում 

ապահովելու կրթության շարունակականությունը:  

Ինչ վերաբերում է դպրոցներին, ապա առաջնահերթ անհրաժեշտ էր 

օրենսդրական հիմքեր ապահովել հեռավար ուսուցման իրականացման համար: 2020 

թվականի մարտի 6-ին ընդունված  «Հանրակրթության մասին» օրենքում լրացումներ և 

փոփոխություններ կատարելու մասին» ՀՀ օրենքով  «Հանրակրթության մասին» 2009 

թվականի հուլիսի 10-ի ՀՕ-160-Ն օրենքի 3-րդ հոդվածի 1-ին մասը լրացվեց  հետևյալ 

բովանդակությամբ 6.1 կետով. «Հեռավար (դիստանցիոն) կրթություն՝ կրթական 

ծրագրի իրականացման ձև, որի շրջանակներում անմիջական և ոչ անմիջական 

ուսուցման գործընթացը սովորողի և ուսուցչի միջև իրականացվում է հիմնականում 

տեղեկատվական տեխնոլոգիաների և հեռահաղորդակցության միջոցներով, սակայն 

հիմնական հանրակրթական ծրագրերի կազմակերպման ընթացքում կարող է 

կիրառվել կրթության պետական կառավարման լիազորված մարմնի սահմանած կար-

գով՝ բացառիկ դեպքերում և որոշակի ժամկետով». 

Նույն օրենքի   30-րդ հոդվածի 1-ին մասը լրացվեց 26.5-րդ կետով, համաձայն 

որի՝ կրթության պետական կառավարման լիազորված մարմինն է սահմանում հան-

րակրթական ուսումնական հաստատություններում հեռավար (դիստանցիոն) կրթութ-

յան կազմակերպման կարգըֈ 

Հիմք ընդունելով «Հանրակրթության մասին» օրենքի 30-րդ հոդվածի 1-ին մասի 

26.5-րդ կետը՝ ԿԳՄՍ նախարարի 2020թ․ մայիսի 20-ի N 09-Ն հրամանով հաստատվեց 

«Հանրակրթական ուսումնական հաստատություններում հեռավար (դիստանցիոն) 

կրթության կազմակերպման կարգը», որի 8-րդ կետով հստակ սահմանվեց, թե որ դեպ-

քերում կարող է իրականացվել հեռավար ուսուցումֈ 

Կրթության շարունակականությունն ապահովելու համար հանրակրթական 

հիմնական կրթական ծրագրերով հեռավար ուսուցումը կարող է կազմակերպվել՝ 

1) եթե հաստատությունը չունի համապատասխան առարկայի մասնագետ՝ մինչև 

սահմանված կարգով մրցութային հիմունքներով ուսուցչի թափուր տեղի համալրումը, 

2) արտակարգ և ֆորս մաժորային իրավիճակներում (եղանակային անբա-

րենպաստ պայմաններ, սուր վարակիչ հիվանդությունների տարածում, տարերային 

աղետ և այլն), 

3) դիվանագիտական աշխատանքի անցած ծնողների (օրինական ներկայա-

ցուցիչների) կամ օտարերկրյա պետություններում ծնողների (օրինական ներկայա-

ցուցիչների) հետ ժամանակավոր գտնվող երեխաների համար՝ եթե կրթության 

իրավունքը չի իրացվել տվյալ երկրում, 

4) այն երեխաների համար, որոնք ունեն առկա ուսուցումն անհնարին դարձնող 

երկարատև բուժման կարիք, 

5) այն երեխաների համար, որոնք առարկայական կամ սպորտային միջազգային 

օլիմպիադաների կամ մրցաշարերի մասնակիցներ են և հաճախ են բացակայում 

երկրից, 

6) այն անձանց համար, որոնք պետք է մասնակցեն էքստեռն կարգով ավարտա-

կան քննություններին՝ հիմնական կամ միջնակարգ կրթության ավարտական փաս-

տաթուղթ ստանալու նպատակով: 

7) Սփյուռքում բնակվող, ինչպես նաև Սփյուռքում բնակվող և Հայաստանի 

Հանրապետություն վերադառնալ ցանկացող ընտանիքների երեխաների համար, ով-

քեր լրացուցիչ կրթության միջոցով մտադիր են յուրացնել հիմնական ծրագրեր՝ ՀՀ-ում 

հանրակրթության մեջ ընդգրկվելու համար: 

Հեռավար ուսուցման օրենսդրական հիմքերի ամրագրումը լրացուցիչ երաշխիք 

է կրթության իրավունքի ապահովման, ինչպես նաև, վերը թվարկված հանգամանք-

ների պարագայում, կրթության շարունակականության ապահովման համար: Հեռա-

վար ուսուցումն ապահովում է կրթության մատչելիությունը և հասանելիությունը: Այն 

նաև ապահովում է  ֆիզիկական սահմանափակ կարողություններով անձանց, տար-

բեր սոցիալական խմբերի կրթություն ստանալու հնարավորությունը, ինչը բոլոր 

զարգացած պետությունների սոցիալական քաղաքականության գերակա ուղղութ-

յուններից է: 

Կրթության իրավունքի երաշխավորման համատեքստում հեռավար ուսուցման 

զարգացումը ժամանակի հրամայական է: Բացի այդ, տեղեկատվական տեխնո-

լոգիաների զարգացումն ինքնին  թելադրում է կրթության կազմակերպման գործ-

ընթացում նորարարական մոտեցումներ ներդնելու պահանջներ:  

 

АКТУАЛЬНЫЕ ПРИНЦИПЫ ОБЕСПЕЧЕНИЯ ПРАВА НА ОБРАЗОВАНИЕ- 

АСМИК СТЕПАНЯН, АРУТЮН ГРИГОРЯН-Образование - одно из основных прав 

человека, и его реализация - эффективный способ достижения равенства и свободы 

среди людей. 

Образование - это не только личная, но и государственная, общественная 

ценность. Только через систему образования, отвечающую требованиям времени, 

можно гарантировать реализацию права каждого на образование, создать прочную 

основу для прогресса общества и государства, обеспечить жизненные интересы 

человека. 

В статье рассматриваются вопросы обеспечения права на образование, 

излагается позиция о том, что создание законодательной базы дистанционного 

обучения является дополнительной гарантией реализации права на образование, 

обеспечивающей непрерывность образования. 

 

Ключевые слова: Конституция, закон, права человека, образование, гарантия, 

положение, государство, личность, общество, проблема, дистанционное обучение. 

                                                                                                      

CURRENT PRINCIPLES OF GUARANTEEING THE RIGHT TO EDUCATION- 

HASMIK STEPANYAN, HARUTYUN GRIGORYAN- Education is one of the basic human 

rights, and its implementation is an effective way to achieve equality and freedom among 

people.  

Education is not only a personal, but also a state, public value. Only through an 

education system in line with the requirements of the time is it possible to guarantee the 

realization of everyone's right to education, to create a stable basis for the progress of society 

and the state, to ensure the vital interests of man. 

The article addresses the issues of guaranteeing the right to education, presents the 

position that the establishment of the legislative basis of distance learning is an additional 

guarantee for the realization of the right to education, ensuring the continuity of education. 

 

Key words: Constitution, law, human rights, education, guarantee, provision, state, 

individual, society, issue, distance learning. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 


